
Տաթևիկ Սարգսյան1 
 

ԱԴՐԲԵՋԱՆԻ ՊԵՏԱԿԱՆ ՆԱՎԹԱՅԻՆ ԸՆԿԵՐՈՒԹՅԱՆ 

(SOCAR) ԳՈՐԾՈՒՆԵՈՒԹՅՈՒՆԸ ՎՐԱՍՏԱՆՈՒՄ 

 

Բանալի բառեր` ՍՈԿԱՐ Ջորջիա, Կուլևի նավթային տերմինալ, 

Ադրբեջան, Վրաստան, նավթ 

 

Հետխորհրդային շրջանում՝ անկախություն ստանալուց ի վեր, 

Վրաստանի և Ադրբեջանի միջև ձևավորված տնտեսական 

հարաբերությունները զարգացել են մի քանի ուղղություններով. 

էներգետիկ և տրանսպորտային համատեղ տարածաշրջանային 

նախագծերի իրականացում, համագործակցություն առևտրի, 

արդյունաբերության, գյուղատնտեսության, էլեկտրաէներգիայի 

արտադրության, ֆինանսավարկային ոլորտներում:  

Բազմակողմ և երկկողմ ձևաչափերով հաստատված կապերի 

միջոցով, Վրաստանի տնտեսության մեջ ուղղակի ներդրումների, 

երկկողմանի տնտեսական կապերի ընդլայնման և էներգետիկ, 

տրանսպորտային միջազգային նախագծերում համատեղ 

մասնակցության ճանապարհով Ադրբեջանը ձգտում է «փափուկ 

ուժ» կիրառել, որը հնարավորություն կտա առաջ մղել սեփական 

ռազմավարական շահերը: Ըստ էության, այդ «փափուկ ուժի» 

հիմնական թիրախը Վրաստանն է: Այս համատեքստում 

հատկապես ուշադրության է արժանի Ադրեջանի պետական 

նավթային ընկերության (SOCAR) գործունեությունը 

Վրաստանում, որն, իր հերթին, գործիք է Ադրբեջանի հեռահար 

նպատակների իրագործման համար:  

Ընդհանրապես, էներգետիկ քաղաքականության միջոցով այլ 

երկրների վրա ներազդելու Բաքվի նկրտումները նոր չեն: Դրանք 

                                                 
1 ԵՊՀ պատմության ֆակուլտետի մագիստրոս, էլ.փոստ՝ tatevik-sargsyan1996@mail.ru 

դիպուկ է բնութագրում Ա. Յունուսովը՝ ներկայացնելով 1990-

ականններին «դարի գործարքը» կնքելուց հետո Ադրբեջանի 

իշխանության և հանրության շրջանում տիրող 

տրամադրությունները. «Ելնելով երկրում տիրող քաղաքական 

իրողություններից, մենթալիտետից և ձևավորված կենսակերպից՝ 

բացարձակ վստահություն էր տիրում, որ ամերիկացի 

գործարարներին նավթահանքերով և այլ շահավետ 

գործարքներով հրապուրելով հնարավոր կլինի Բաքվից ազդել 

ԱՄՆ-ի՝ տարբեր մակարդակներում Ադրբեջանի համար կարևոր 

որոշումների ընդունման վրա»2: 

Վրաստանի և Ադրբեջանի փոխհարաբերությունները մշտապես 

կարևորվել են երկու երկրների ղեկավարության կողմից, սակայն այդ 

հարաբերությունները հատկապես խորացան Վրաստանի 

նախագահ Մ. Սաակաշվիլիի ղեկավարման տարիներին: Հենց նրա 

որոշմամբ, 2007 թ. Վրաստանը հրաժարվեց ռուսական գազից և 

էներգետիկ լիակատար կախվածության մեջ հայտնվեց Ադրբեջանից: 

Վրաստանում SOCAR-ի գործունեությունը իրականացվում է 

«SOCAR Georgia Gas», «SOCAR Gas Export-Import», «Distribution Black 

Sea Terminal», «SOCAR Energy Georgia», «SOCAR Georgia Petrolium» և 

այլ ընկերությունների միջոցով: 

«SOCAR Energy Georgia»-ը հանդիսանում է Ադրբեջանի 

պետնավթընկերության դուստր ընկերություններից մեկը: «SOCAR 

Energy Georgia»-ի համահիմնադիրներն են՝ SOCAR-ը՝ 51 տոկոս, 

Petro-Trans FZCO-ն՝ 32,7 տոկոս եւ Իվան Չխարտիշվիլին՝ 16,3 

տոկոս: Ընկերության գործունեության հիմնական ոլորտը 

Վրաստանում նավթի մանրածախ և մեծածախ վաճառքն է, նավթի 

և նավթամքերքի, ինչպես նաև հեղուկ գազի ներմուծումը երկիր, 

                                                 
2 Տե´ս Բարսեղյան Ա., Ադրբեջանական «փափուկ ուժը» Վրաստանում. 

ձևավորումը և հիմնական նպատակները, «21-րդ դար» Նորավանք 

գիտակրթական հիմնադրամի հանդես հանդես, Երևան, 2016,թ.1(65), էջ 66:  

նավթային տերմինալների և պահեստարանների կառուցումը: 

Ընկերությունը վերահսկում է Վրաստանի նավթի վաճառքի 72%-

ը, դիզելային վառելիքի վաճառքի 61%-ը։ Բացի դրանից՝ 

ընկերությանն է պատկանում նաև Կուլևի տերմինալը: SOCAR-ը 

ամեն տարի Վրաստան է արտահանում 20000 տոննա 

նավթամթերք, ինչպես նաև 15000 տոննա բենզին: 

Պետնավթընկերությունը 3 տարի անընդմեջ՝ 2008, 2009, 2010 թթ., 

եղել է Վրաստանում ամենամեծ ծավալով հարկ վճարող 

ընկերությունը3: Միայն 2010 թ. պետնավթընկերությունը 

Վրաստանում բացել է մի քանի լիցքավորման կետ: Ներկայումս 

Վրաստանում այդ ընկերությանը պատկանող լիցքավորման 

կետերի թիվը հասել է մոտ 60-ի: Ինչպես նաև, 2010 թ. ձեռք բերված 

համաձայնության հիման վրա, «SOCAR Energy Georgia»-ն եղել է 

Վրաստանի Ֆուտբոլի ֆեդերացիայի հովանավորը: 2013 թ. 

դեկտեմբերին պետնավթընկերությունը Վրաստանում 

շահագործման է հանձնել 114-րդ լիցքավորման կետը4: 

Ներկայումս Վրաստանի տարածքում «SOCAR» բրենդով 

գործունեություն է ծավալում 116 վառելիքի լիցքավորման կետ:  

Կուլևի տերմինալը (Black Sea Terminal) շահագործման է 

հանձնվել 2008 թ.-ին: Այն նախատեսված է Ադրբեջանից և 

Կենտրոնական Ասիայի տարածաշրջանից նավթի և 

նավթամթերքների արտահանման համար: Մինչ շահագործումը՝ 

ներդրումային ծախսերը կազմել են 233 մլն դոլար: 2008-2017 թթ. 

այստեղ ներդրվել է 96 մլն դոլար՝ (ներառյալ 2017 թ. 10 մլն 

դոլարը): Նշված տարիների ընթացքում տերմինալի միջոցով 

փոխադրված ապրանքների ծավալը կազմել է 23 մլն5 դոլար: 

                                                 
3Տե´սhttps://az.wikipedia.org/wiki/Az%C9%99rbaycan_Respublikas%C4%B1_D%C3%B

6vl%C9%99t_Neft_%C5%9Eirk%C9%99ti, (մուտք՝ 04.03. 2019). 
4 Տե´ս նույն տեղում:  
5 Տե´ս https://azertag.az/xeber/1191167 (մուտք՝ 27.09.2019). 

Կուլևում SOCAR-ի նավթամբարի փոխաբեռնման միագումար 

կարողությունը կազմում է տարեկան 10 միլիոն տոննա 

նավթալցման բեռներ, ներառյալ 3 միլիոն տոննա նավթ, 3 միլիոն 

տոննա դիզելային վառելիք, 4 միլիոն տոննա մազութ: 

Պահեստարանային պարկի ընդհանուր տարողությունը կազմում Է 

320 հազար խորանարդ մետր՝ մինչև 380 հազար խորանարդ մետր 

մեծանալու հնարավորությամբ: Նավթալցման գործողությունների 

համար նախատեսված են երկու նավամատույցներ՝ 

նավթամթերքները մինչև 100 հազար տոննա բեռնաբարձությամբ 

լցանավեր լցնելու համար: Լցման արտադրողականությունը ժամում 

1000-ից մինչև 8000 խորանարդ մետր է: Ձեռնարկությունն 

սպասարկում է նախանավահանգստային երկաթուղային 

կայարանը, որտեղ միաժամանակ կարելի է տեղավորել մինչև 180 

վագոնացիստեռն՝ բեռը լցնելուն սպասելու համար: Երկաթուղային 

էստակադներում հնարավոր Է 168 վագոնացիստեռնների 

միաժամանակյա բեռնաթափում6:  

Վրաստանում SOCAR-ին պատկանող ընկերություններից է նաև 

«SOCAR Georgia Gas»-ը, որի հիմնական գործունեությունը 

Վրաստանի տարածքի գազաֆիկացման ծրագրի կատարման 

ապահովումն է: Համաձայն 2008 թ. Վրաստանի կառավարության և 

«SOCAR» ընկերության միջև կնքված համաձայնագրի՝ «SOCAR 

Georgia Gas»-ը պետք է իրականացներ 150 հազար բաժանորդի 

գազաֆիկացումը և Վրաստանում ներդներ 40 մլն դոլար: 

Ներկայումս ընկերությունը ծառայություն է մատուցում ամբողջ 

Վրաստանում 590 հազարից ավելի բաժանորդի, իսկ վրացական 

տնտեսության մեջ կատարել է 290 մլն դոլարի ներդրում7: «SOCAR 

                                                 
6Տե´ս https://armenpress.am/arm/news/586561/D4B1D5A4D680D5A2D5A5D5BBD5A1 

D5B6D5AB_SOCAR-D5A8_D58ED680D5A1D5BDD5BFD5A1D5B6D5B8D682D5B4_D 

5B3D5A1D5B6D5A1D5B9D5BED5A5D5AC_D4B7_D5BFD5A1D680D5BED5A1_D5A8D5B

6D5AFD5A5D680D5B8D682D5A9D5B5D5B8D682D5B6.html, (մուտք՝ 15.07. 2019). 
7 Տե´ս http://socargas.ge/ru/history, (մուտք՝ 12.10. 2019). 

Georgia Gas»-ի՝ վրացական շուկա մուտք գործելու պահին գազի 

կորուստը կազմում էր 31,5%, իսկ ներկայումս այն կազմում է 3,6%8: 

Ընկերությունն, ընդհանուր առմամբ, 2008-2017 թթ. Վրաստանի 

շուկա է ներմուծել 1,4 մլրդ խորանարդ մետր գազ: 2018 թ. 

ներմուծվող գազի ծավալը կազմել է 1.8 մլրդ խորանարդ մետր: 

Հատկանշական է այն, որ ընկերությունը 21,3 մլն լարիով (9,5 մլն 

դոլար) նախորդ տարի 594.000 մ ընդհանուր երկարությամբ 

գազամուղեր է գնել Վրաստանի մի շարք շրջաններում: Ըստ երկրի 

կառավարության պաշտոնական կայքում հրապարակված 

հաղորդագրության՝ գազի խողովակները ընկերությանն են 

փոխանցվել անմիջական վաճառքի միջոցով: Մասնավորապես՝ 

SOCAR Georgia Gas-ի սեփականությունն են դարձել Կասպիի, 

Գարդաբանի, Զեստաֆոնի, Զուգդիդի, Օզուրգեթի, Լագոդեխի, 

Ախմետայի և Օնիի տարածքի խողովակաշարերը9: 

«SOCAR Gas Export-Import»-ի հիմնական գործունեությունն 

ուղղված է Վրաստանի երկու խումբ սպառողներին՝ բնակչության և 

էներգետիկ արտադրության օբյեկտների մատակարարմանը: 2009-

2017 թթ. մատակարարվել է մոտ 12 մլրդ խորանարդ գազ: Միայն 

2017թ. շուկա մատակարարված գազի ծավալը մոտավորապես 

կազմել է 1,7 մլրդ խորանարդ մետր10: Ինչ վերաբերում է «SOCAR 

Georgia Petrolium»-ին, ապա վերջինս հիմնական գործունեությունը 

ծավալում է Ադրբեջանի և երրորդ պետությունների կողմից 

վրացական շուկայում՝ նավթամթերքների մանրածախ և մեծածախ 

վաճառքի ասպարեզում: 

2008 թ. վրաց-ռուսական օգոստոսյան պատերազմը թեև 

խաթարեց Վրաստանի տնտեսության հիմքերը, այնուամենայնիվ, 

նպաստեց նաև վրաց-ադրբեջանական և վրաց-թուրքական 

                                                 
8 Տե´ս https://azertag.az/xeber/1191167 (մուտք՝ 27.09.2019). 
9 Տե´ս https://armtimes.com/hy/article/142092, (մուտք՝ 15.10.2019). 
10Տե´ս նույն տեղում:  

հարաբերությունների դինամիկ զարգացմանը: Արդյունքում՝ 

ադրբեջանական SOCAR-ը հնարավորություն ստացավ ազատորեն 

ընդլայնել իր գործունեությունը Վրաստանում: Մինչ այդ, այն ամբողջ 

Վրաստանի տարածքում ուներ ընդամենը 22 փոքր 

կազմակերպություն՝ 30 գազաբաշխիչ ցանցերով: 2012 թ. նոյեմբերին 

SOCAR-ը ձեռք բերեց «Իտերա-Ջորջիա» կազմակերպությունը, որը 

տարեկան 300 մլն խորանարդ մետր գազ էր մատակարարում 

Վրաստանում գործող 100 ձեռնարկության: Բացառություն էր 

կազմում միայն Թբիլիսին, որտեղ 2005-ից, երբ «Թբիլգազ» 

ընկերությունը սնանկ ճանաչվեց, գազի գլխավոր մատակարարն էր 

ղազախական «Կազտրանսգազ» ընկերությունը11: 

2017 թ. ընթացքում SOCAR ընկերությունն իրականացրել է 347 

մլն լիտր ծավալով նավթամքերքի վաճառք: 2007-2017 թթ. 

Վրաստանի պետբյուջե է վճարվել 1.252 մլրդ դոլար հարկ12: Իսկ 

ահա 2007-2017 թթ. SOCAR-ի և նրա ենթակայության տակ գտնվող 

կառույցների կողմից Վրաստանի տնտեսության մեջ ներդրվել է 1 

մլրդ դոլարից ավելի: Այս մասին նշվում է SOCAR-ի 2017 թ. 

տարեկան հաշվետվության մեջ: Հայտնվում է նաև, որ ներկայումս 

Վրաստանի տարածքում SOCAR-ի ենթակա ընկերություններում 

ընդհանուր առմամբ աշխատում է մինչև 4000 աշխատող13:  

2018 թ.-ից ի վեր Վրաստանը ամբողջովին դադարեցրել է 

ռուսական գազի գնումը, երկրի ողջ պահանջարկը ապահովում է 

Ադրբեջանը: Պաշտոնական Թբիլիսին և Մոսկվան անցած տարի 

համաձայնության են եկել Հայաստան փոխադրվող ռուսական 

գազի տարանցիկ վճարի կեսը դրամով, իսկ կեսը գազով վճարելու 

մասին: Սակայն ընթացիկ տարում Գազպրոմը գազի փոխադրման 

                                                 
11 Տե´ս Նավասարդյան Ա., Վրաստանի և հարևանների միջև տնտեսական 

փոխհարաբերությունների զարգացման հեռանկարները, http://www.noravank.am 

/arm/articles/detail.php?ELEMENT_ID=14521 (մուտք 29.08.2019). 
12 Տե´ս նույն տեղում:  
13 Տե´ս https://azertag.az/xeber/1191167 (մուտք՝ 27.09.2019). 

համար Վրաստանին միայն կանխիկ գումար է տալիս: Սկսած 

2018 թ.-ից Վրաստանի գազի պահանջարկը բավարարում է 

ադրբեջանական գազը14:  

Նավթընկերությունը հատկապես առանձնահատուկ 

ուշադրություն է դարձնում ադրբեջանաբնակ տարածքների 

բնակչության կարիքների բավարարմանը։ SOCAR-ի մամուլի 

ծառայության՝ հասարակության հետ կապերի բաժնի պետ 

Նիզամմադին Գուլիևի խոսքով՝ SOCAR-ը Վրաստանի 

գազաֆիկացման հետ կապված գործունեությւոնը սկսել է 2008 թ.-ից: 

Մինչ այդ Վրաստանի՝ ադրբեջանցիներով բնակեցված 

բնակավայրերի միայն 34%-ն էր գազաֆիկացված: Այժմ այդ 

ցուցանիշը 67%-ից ավելի է: Այսինքն՝ ադրբեջանցիների՝ բնական 

գազից օգտվելու հնարավորություններն աճել են 2 անգամ: 

Ընդհանուր առմամբ՝ ադրբեջանցիներով բնակեցված 46 բնակավայր՝ 

(գյուղ, ավան, շրջանային կենտրոն և այլն) գազաֆիկացվել է, մոտ 37 

հազար ընտանիք առաջին անգամ սկսել է օգտվել կապույտ 

վառելիքից: Այդ նպատակով մեծ աշխատանքներ են իրականացվել: 

Ադրբեջանցիներով խիտ բնակեցված բնակավայրեր 1300 կմ-ից 

ավելի գազի գծեր են անցկացվել: «SOCAR-ը դրանով չի 

բավարարվում: Նախատեսվում է, որ 2017 թ. վերջին Վրաստանի՝ 

ադրբեջանցիներով կոմպակտ բնակեցված վայրերում 

գազաֆիկացման մակարդակը կհասնի 82%-ի»,- նշել է Գուլիևը15: Նա 

անդրադարձել է նաև Վրաստանում հայերի բնակավայրերում 

գազաֆիկացման ավելի ինտենսիվ իրականացման մասին 

պնդումներին: Նա նշել է, որ SOCAR Georgia Gas ընկերությունը 

Սամցխե-Ջավախքում գործունեություն չի ծավալում: Սակայն այն 

                                                 
14 Տե´ս http://caspianbarrel.org/az/2018/09/gurcustan-tam-olaraq-az-rbaycan-qazina-

kecidi/, (մուտք՝ 09.10.2019). 
15 Տե´ս https://report.az/energetika/socar-gurcustandaki-fealiyyeti-ile-bagli-yayilan-

melumatlar/, (մուտք՝ 04.08.2019). 

վայրերում, որտեղ գործունեություն է ծավալում, կան բնակավայրեր, 

որտեղ ապրում են հայեր: Տվյալ բնակավայրերի մեծամասնությունը 

գազաֆիկացվել է 2008 թ.-ից շատ առաջ՝ նույնիսկ խորհրդային 

շրջանում, իսկ չգազաֆիկացված բնակավայրերը գազաֆիկացնելիս 

հնարավոր չէ գազ չտալ այտեղ ապրող հայ ընտանիքներին։ 

Սակայն, ինչպես հաղորդում է «aravot.am» լրատվական կայքը՝ 

SOCAR-ը մասնավորապես Մառնեուլի շրջանը գազաֆիկացնելիս 

արգելել է գազաֆիկացնել Վրաստանի հայազգի այն բնակիչների 

տները, ովքեր հանդիսանում են ՀՀ քաղաքացի16:  

Վրաստանում SOCAR-ի գործունեությունը չի 

սահմանափակվում միայն այդ երկրին էներգակիրներ 

մատակարարելով: Ելնելով Ադրբեջանի հետապնդած 

նպատակներից՝ պետնավթընկերությունը անվճար գազ է 

մատակակարում Վրաստանի տարածքում գործող բոլոր 

եկեղեցական և կրոնական հաստատություններին, այդ թվում՝ 

Վիրահայոց թեմին: SOCAR-ի մամուլի ծառայության՝ 

հասարակության հետ կապերի բաժնի պետ Նիզամմադին Գուլիևի 

խոսքով՝ SOCAR-ը տվյալ նախաձեռնությամբ հանդես է գալիս 

նախ Ադրբեջանի նախագահի հրամանով, ապա Վրաստանի 

կրոնական առաջնորդների խնդրանքով: Ըստ նրա՝ այդ 

նախաձեռնության արդյունքում գազով անվճար ապահովվում է 

Վրաստանում գործունեություն ծավալող 17 մզկիթ:  

SOCAR-ը Վրաստանում իրականացնում է նաև լայն սոցիալական 

ծրագրեր, որից առաջին հերթին օգտվում են Վրաստանում ապրող 

ադրբեջանցիները: Ադրբեջանական պետնավթընկերության կողմից 

կառուցվել և շահագործման է հանձնվել Սադախլու գյուղի նոր 

հիվանդանոցը, դեպի գյուղ գնացող ճանապարհը, ընկերության 

միջոցով Ալգեթ, Լեժբադդին, Տալավեր, Իրգանչայ, Կեսալո, Նազարլի 

                                                 
16 Տե´ս https://www.aravot.am/2018/01/09/930262/, (մուտք՝ 16.09.2019). 

գյուղերում դպրոցներ են կառուցվել, առանձին գյուղերում լուծվել են 

ջրամատակարարման հարցերը:  

Ընկերությունը ակտիվ կերպով աջակցում է նաև Վրաստանում 

ադրբեջանասկան համայնքի մշակութային ձեռնարկումներին: 

SOCAR-ի միջոցներով են վերանորոգվել Թբիլիսիում Մ. Ախունդովի, 

Ն. Նարիմանովի տուն-թանգարանները: Ընկերությունը 

Մառնեուլում աջակցություն է ցուցաբերում Ադրբեջանի մշակույթի 

կենտրոնի գործունեությանը, որտեղ 650 երիտասարդ ադրբեջանցի 

տարբեր լեզուների և արվեստի անվճար դասընթացների է 

հաճախում: Կրթաթոշակ է հատկացվում Վրաստանի բուհերում 

ուսանող 3000 ադրբեջանցի ուսանողների17:  

SOCAR-ը ներդրումներ է կատարում նաև Վրաստանում 

բարեգործական ծրագրերի իրականացման նպատակով: 2006-2012 

թթ. ընկերությունը կրթական, շինարարական և այլ 

բարեգործական ծրագրերի համար Վրաստանում ծախսել է շուրջ 

21 մլն դոլար և ապահովել մոտ 7000 աշխատատեղ18: 

Այսպիսով՝ Ադրբեջանի պետական նավթային ընկերությունը 

Վրաստանում գործող իր «SOCAR Energy Georgia» դուստր 

ընկերության միջոցով վերահսկում է այդ երկրի 

վառելիքաէներգետիկ շուկայի զգալի մասը՝ բնական գազի 

մատակարարումը և բաշխումը, բենզինի, դիզելային, ավիացիոն 

վառելիքի ու մազութի ներմուծումը և մեծածախ ու մանրածախ 

իրացումը և միևնույն ժամանակ խոշոր օժանդակություն է 

ցուցաբերում Վրաստանում ապրող ադրբեջանական համայնքին: 

Աջակցություն ցուցաբերելով նաև Վրաստանում մի շարք 

բարեգործական ծրագրերի իրականացմանը՝ հող է 

                                                 
17 Տե´ս նույն տեղում:  
18 Տե´ս Նավասարդյան Ա., Վրաստանի և հարևանների միջև տնտեսական 

փոխհարաբերությունների զարգացման հեռանկարները, http://www.noravank.am 

/arm/articles/detail.php?ELEMENT_ID=14521 (մուտք 29.08.2019). 

նախապատրաստում Ադրբեջանի հեռահար նպատակների 

իրագործման համար:  

Ըստ էության՝ Վրաստանի էներգետիկ շուկայի յուրացումը 

ադրբեջանական գերակայությունների մեջ է մտնում: Եթե մի 

հայացք նետենք Վրաստանում SOCAR-ի բենզա- և LPG 

գազալցակայանների քարտեզին, ապա նկատվում է, որ 

Ադրբեջանի պետական նավթային ընկերությունը բավականին 

հետևողականորեն է տեղաբաշխում իր ավտոլցակայանների 

ցանցը: Դրանք հիմնականում կենտրոնացվել են Քվեմո-Քարթլիի, 

Կախեթի, Աճարայի, Գուրիայի, Իմերեթի նահանգներում և 

Թբիլիսի քաղաքում, իսկ ավելի հստակ, դրանք տեղաբաշխվում են 

Քվեմո-Քարթլիի ադրբեջանաբնակ տարածքներում, ադրբեջանա-

վրացական սահմանից դեպի Ռուսթավի-Թբիլիսի-Գորի-

Քութայիս-Փոթի-Բաթում ավտոմոբիլային, Սամտրեդիայից դեպի 

Զուգդիդ, Ախալցխա-Բորժոմի-Գորի ճանապարհների երկայնքով, 

ինչպես նաև հայ-վրացական սահմանին մերձակա Փոքր Դմանիսի 

գյուղից դեպի Բոլնիս-Մառնեուլ-Թբիլիսի ճանապարհի 

երկայնքով: Ըստ էության՝ Սև ծովի ափամերձ տարածքները մինչև 

Աբխազիայի սահմանը, Թբիլիսին պարագծով, ինչպես նաև 

վրացական խոշորագույն Ռուսթավ և Քութայիս քաղաքները 

կարծես թե «շրջափակված» են SOCAR-ի ավտոլցակայաններով: 

SOCAR-ը ավտոլցակայաններ է տեղադրելու նաև Վրաստանի 

տարածքով դեպի Ռուսաստան գնացող ճանապարհի երկայնքով՝ 

դեպի Կազբեգ-Վերին Լարսի ուղղությամբ: Համեմատաբար բաց 

տարածք է մնացել Ջավախքի տարածաշրջանը, որտեղ արդեն 

կառուցվել է մեկ բենզալցակայան: 

Չի բացառվում նաև, որ նոր բենզալցակայնների և 

գազալցակայանների կառուցումը Ջավախքում կփակի հյուսիսային 

ուղղությամբ Հայաստանի «բենզինային» շրջափակման շղթան: 

Հաշվի առնելով Ջավախքում ապագայում թուրքական ներկայության 



Տաթևիկ Սարգսյան 

հնարավոր ուժեղացումը՝ մասնավորապես թուրք-մեսխեթցիների 

վերաբնակեցման փորձերը և թուրքա-ադրբեջանական կապիտալի 

մասնակցությունը տարբեր շինարարական և 

ճանապարհաշինարարական նախագծերին, ապա այս ամենը 

կարող է նպաստել հայաբնակ շրջաններից հայերի արտագաղթին և 

ժողովրդագրական հաշվեկշռի փոփոխմանը, իսկ ճգնաժամային և 

պատերազմական վիճակներում բավականին վտանգավոր 

վիճակներ կարող են ստեղծել Հայաստանի համար: 
 

ДЕЯТЕЛЬНОСТЬ ГОСУДАРСТВЕННОЙ НЕФТЯНОЙ 

КОМПАНИИ АЗЕРБАЙДЖАНА (СОКАР) В ГРУЗИИ 

Татевик Саргсян 

(Резюме) 

Цель статьи – осветить деятельность государственной нефтяной 

компании Азербайджана (СОКАР) в Грузии. Имея огромные 

финансовые средства, Азербайджан последовательно пытается 

приобрести на территории Грузии объекты стратегического значения. 

С этой точки зрения многомиллионные вложения СОКАР-а в Грузии 

и осуществляемые им благотворительные программы не бизнес-

программы, а всего лишь проекты стратегического назначения. 

Следовательно, ясно, что экономическое проникнавение 

Азербайджана в грузинскую экономику, особенно, в энергетический 

сектор, непрерывно продолжится. 
 

THE ACTIVITIES OF STATE OIL COMPANY OF 

AZERBAIJAN (SOCAR) IN GEORGIA  

Tatevik Sargsyan 

(Summary) 

The aim of the article is to illustrate the activities of the State Oil 

Company of Azerbaijan (SOCAR) in Georgia. Having huge financial 

means Azerbaijan is consistently trying to acquire objects of strategic 

importance in the territory of Georgia. From that point of view the 

multimillion investments of SOCAR in Georgia and its charitable projects 

are not mere business programs but projects of strategic importance. It is 

therefore clear that the economic penetration of Azerbaijan into the 

economy of Georgia and particularly into that of the energy sector will 

continue permanently.  


